
Бұл оқу құралы қазақ тілін үйренуге және оқытуға арналған. Қазақ 

тілінің негізгі деңгейіне арналған оқу құралы қазақ әліпбиінен бастап, сөйлеу 

дағдысына қажетті ең белсенді сөздерді қамтып, тілдесім дағдысына дейін 

қалыптастырып, үйретеді. Ұлттық салт-дәстүрлерді үйрету арқылы қазақ 

тілін меңгерту оқу құралының негізгі ерекшелігі болып табылады. 

Ұсынылып отырған еңбек қазақ тілі және ұлттық құндылықтарды үйрететін 4 

кітаптан құралған кешенді оқу құралының 1-кітабы. Еңбектің мазмұнында 

адамның дүниеге келуіне байланысты салт-дәстүрлерден бастап, дүниеден 

өткеннен кейінгі кезеңдерін қамтитын рәсімдер (2,3,4-кітап) көрсетіледі. Оқу 

құралы қазақ тілін негізгі деңгейде үйренгісі келетін қалың жұртшылыққа 

арналады. 

АЛҒЫ СӨЗ 

 

Тал бесіктен жер бесікке дейін 
( халық даналығы) 

 

 Ұлттық байлығымызды игеру, ұлттық санамызды дамыту - ұлттық  

құндылықтарды бағалай білуге тәрбиелеу. Ұлттық құндылықтарды 

дәріптеуге арналған Алматы Менеджмент Университеті президенті 

А.Б.Қожахметовтің  бастамасымен ұйымдастырылған мәдени-

лингвистикалық «Ұлытау» жобасының негізгі мақсаты – қазақ халқының 

ұлттық құндылықтарын негізге ала отырып, мемлекеттік тілді меңгерту. 

Жоба тыңдаушыларына қазақ дүниетанымынан мағлұмат беру барысында 

салт-дәстүр бойынша шығармашылық қабілетін қалыптастыру. Мәдени-

лингвистикалық «Ұлытау» жобасы бес жылдан астам әртүрлі компания және 

мемлекеттік қызметкерлерге, студенттерге, оқушыларға және жалпы тіл 

үйренуші көпшілік қауымға қызмет көрсетіп келеді.  

 Деңгейлік оқыту – тілді сапалы үйрету әдістерінің бірі.  Осы әдіс 

«Ұлытау» жобасында негізге алынып отыр. Оқу кешені төрт кітаптан тұрады: 

негізгі деңгей (1-кітап), базалық деңгей (2-кітап), орта деңгей (3-кітап), 

жоғары деңгей (4-кітап).  

 Ұсынылып отырған оқу кешенінің мазмұнында адамның дүниеге 

келуіне байланысты салт-дәстүрлерден бастап, дүниеден өткеннен кейінгі 

кезеңдерін қамтитын рәсімдер көрсетіледі. Әрбір оқу құралы мынадай 

құрылымнан тұрады: 

– салт-дәстүрлер туралы мәтін; 

– мақал-мәтелдер; 

– жағдаяттық тапсырмалар; 

– бата, бата түрлері; 

– ырым-тыйымдар, тілек, өсиет сөздер; 

– фразеологиялық тіркестер; 

– диалог және сұхбат; 

– бейнефильмдер мен аудиоматериалдар; 

– шежіре құрастыру. 

Курс соңында оқу құралы бойынша игерген білім деңгейін анықтау 

мақсатында тыңдаушыларға ауызша, жазбаша, шығармашылық қорытынды 

тапсырмалар беріледі. 

